
Skandaproktam Vedarahasyakathanam

స్కన్దప్రోక్తం    వేదరహస్యకథనమ్

కాలకాలో మహాదేవః కాలావచ్ఛేదవర్జితః  ॥ ౧౯॥
కాలావచ్ఛేదయుక్తానాం బ్రహ్మవిష్ణుహరాత్మనామ్   ।
ఇన్ద్రాదీనామ్మునీనాఞ్చ  గ్రహాణాఞ్చఋషేస్తథా  ॥౨౦॥
సప్తర్షిణాఞ్చసిద్ధానాం   పితృణాఞ్చ సనాతనః ।
భూతానాఞ్చభవిష్యాణాం సామ్ప్రతానాఞ్చ శఙ్కరః ॥౨౧॥
కరోతిసృష్టిన్నాశఞ్చస్థితిఙ్కాలస్యకల్పనామ్   ।
మాయాభిర్మోహితానాఞ్చ బ్రహ్మవిష్ణుహరాత్మనామ్   ॥౨౨॥
శరీరాణిప్రవిశ్యైవకరోతీదఞ్చరాచరమ్   ।
స ఏవ సర్వభూతానాం ప్రాణానాదాయోదేతి  చ ॥౨౩॥
స ఏవ సర్వభూతానాం ప్రాణానాదాయాస్తమేతి  చ ।
స్త్త్ర్యన్నపానోపభోగైశ్చ   తత్తద్దేహేషు  సర్వదా ॥౨౪॥
పరాం ప్రీతిం  వితనుతే జడేష్వజడ ఈశ్వరః ।
స ఏవ జాగ్రదాద్యాసు  హ్యవస్థాస్వపి  శఙ్కరః ॥౨౫॥
అవస్థారహితశ్చాయం  సర్వేష్వన్తర్గతస్థితిః   ।
స ఏవ జాగ్రద్భూతేషు  స్వపిత్యేకో మహేశ్వరః ॥౨౬॥
స ఏవానన్దమూర్తిహి  తస్యానన్దైకలేశతః  ।
ప్రియాత్మకం  జగజ్జాలం  కురుతే దుఃఖదాయకమ్ ॥౨౭॥
అసత్యమేతచ్చజడం స్వసత్యాత్సత్యవత్స్థితః  ।
కరోతి చ జడం సర్వం చేతనానాం సచేతనః ॥౨౮॥
అసఙ్గోఽపి  సదా భాతి జగత్స్వేతేషు శఙ్కరః ।
సమవానపి విశ్వేశశ్శివస్సర్వాన్తరఙ్గతః  ॥౨౯॥
(సఙ్గవానివ  విశ్వేశోఽసఙ్గస్సర్వాన్తరఙ్గకః  )॥౨౯॥

బుద్ధేర్బోధయితా  మన్తా మనసశ్చ గతాగతిః ।
అప్రాణః  ప్రాణరూపేణ  హ్యాకాశాదపి చోత్తరః ॥ ౩౦॥
బ్రహ్మ  బ్రహ్మమయో  భాతి శివ ఏవం సనాతనః ।
న తస్య కరణం కార్యం న క్రియా  పరమార్థతః  ॥ ౩౧॥
శీర్ణేషు  దేహజాలేషు హ్యశీర్ణస్సర్వదా  స్థితః  ।
వికారభూతే జగతి నిర్వికారతయా స్థితః  ॥ ౩౨॥
న నశ్యన్న చ సీదానో శివ ఏవ హి కేవలః ।
(నసన్దృశే  రూపమస్య శివ ఏవేతి కేవలః ।)
గుహాహితో నిరిచ్ఛోహి సదా భేదవివర్జితః  ॥ ౩౩॥
కారణం కారణానాఞ్చ మహాన్హి తమసః పరః ।
యస్మాద్బ్రహ్మేన్ద్రవిష్ణవాద్యా   రుద్రాస్సర్వే  మరుద్గణాః  ॥ ౩౪॥
సమ్ప్రసూతా మహాదేవాన్న తతోఽస్త్యధికః పరః ।
యస్య నిశ్వసితం వేదా నానాశాఖావిభూషితాః ॥ ౩౫॥
యస్య జ్ఞానేన  సర్వేషాం ముక్తయస్సర్వతో ద్విజాః ।
స సన్తరతి సంసారమసారం భయదాయకమ్ ॥ ౩౬॥
సరసోఽయం యద్రసేన  జగద్రసమయం  భవేత్ ।
స ఏవ జ్యోతిషాఞ్జయోతిస్స  చక్షుస్స తపో మహత్ ॥ ౩౭॥
స భూమా కేవలానన్దస్స  బోధః కేవలం శివః ।
స ఏవ స్థూలమనణూ  రుద్రో విశ్వార్తినాశకః ॥ ౩౮॥
నిరిన్ద్రియశ్చేన్ద్రియాణాం   గతిశ్శాస్తా మహేశ్వరః ।
నిరాభాసో నిరాసఙ్గో విశ్వభాసప్రవర్తకః   ॥ ౩౯॥
సర్వం తస్మిన్మహాదేవే జగద్బ్రహ్మణి లీయతే ।
(సర్వం తస్మిన్మహాదేవే జగద్బ్రహ్మపిపీలికమ్ ।)
విభాతి మాయయాసాక్షాత్తస్మిన్ జ్ఞానే  మునీశ్వరాః ॥ ౪౦॥
సర్వం శివతయా భాతి ప్రసాదేన  మహేశితుః ।
స షోడశాత్మా పురుషో నేహ నానాస్తి కిఞ్చన ॥ ౪౧॥
వికారమేతత్సర్వ హి అవికారే వికారితమ్ ।
తస్యైవ  తపసా ధ్యానాత్తలిఙ్గార్చనతోద్విజ  ॥ ౪౨॥

సర్వం శోకం తరత్యేవ నాత్రకార్యా  విచారణా ।
భిద్యన్తే గ్రన్థయస్సర్వా   ఏకత్వేనానుపశ్యతః ॥ ౪౩॥
తమాత్మానం మహాదేవం విశ్వాకారతయా స్థితమ్  ।
వహ్నిర్వాయుర్జలం  క్ష్మా చ విద్యతే తన్మహేశ్వరః ॥ ౪౪॥
(వహ్నిర్వాయుర్జలం  క్ష్మా చ వియదేతద్మహేశ్వరః)॥ ౪౪॥
ఏతేషామానులోమ్యేన ప్రాతిలోమ్యేన  సృష్టయః  ।
సఞ్జాతా  అత్ర లీనాశ్చ తస్మిన్నేవ మహేశ్వరే ॥ ౪౫॥
తస్మాద్భూతాని జాతాని తత్ర జీవన్తి తాన్యపి ।
తస్మిన్నేత్రవలయంయాన్తి  ఈశసంస్థఞ్చరాచరమ్  ॥ ౪౬॥
ఈశావాస్యమిదం సర్వం తస్మిన్త్సర్వం ప్రవర్తతే   ।
(ఈశావాస్యమిదం దృశ్యం యస్మిన్సర్వం ప్రవర్తతే   ।)
ఏవం యో వేదవేదాన్తైః  ప్రసాదాత్పరమేశ్వరాత్  ॥ ౪౭॥
గురోశ్చ (గురూక్త్య) శ్రద్ధయా   చైవ  సర్వజ్ఞస్స  చ శామ్భవః ।
సమునిస్సశివశ్చాపి స శివజ్ఞానవిత్తమః  ॥ ౪౮॥
॥ ఇతి శివరహస్యాన్తర్గతే  మాహేశ్వరాఖ్యే స్కన్దప్రోక్తం    వేదరహస్యకథనమ్ ॥
- ॥ శ్రీశివరహస్యమ్  । మాహేశ్వరాఖ్యః ప్రథమాంశః  । అధ్యాయః ౪౭ -

వేదరహస్యకథనమ్ । ౧౯.౨-౪౮॥
- .. shrIshivarahasyam . mAheshvarAkhyaH prathamAMshaH . adhyAyaH 47 -

vedarahasyakathanam . 19.2-48..

Notes:

Skanda స్కన్ద narrates the Essence of Śivatattva శివతత్త్వ as in the Mystery of Veda-s

(Vedarahasyam వేదరహస్యమ్), that was enunciated by Mahādevaమహాదేవ to Devī దేవీ.

